
 
 
 
 
 
  

 ᓄᓇᕗᑦ ᒪᓕᒐᓕᐅᕐᕕᐊ 
Nunavut Maligaliurvia  
Legislative Assembly of Nunavut 
Assemblée législative du Nunavut 

ᑐᓴᒐᒃᓴᑦ 
 

ᓄᓇᕗᒻᒥ ᒪᓕᒐᓕᐅᖅᑏᑦ ᓂᓪᓕᐅᑎᖃᖅᐳᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᑦ 
ᑐᓴᒐᒃᓴᓕᐊᕆᓚᐅᖅᑕᖏᓐᓄᑦ 

 
ᐃᖃᓗᐃᑦ, ᓄᓇᕗᑦ (ᓯᑎᐱᕆ 22, 2010) - ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᑦ ᐅᓪᓗᒥ 
ᓂᓪᓕᐅᑎᖃᖅᑲᐅᕗᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᑦ ᑐᓴᒐᒃᓴᓕᐊᕆᓚᐅᖅᑕᖏᓐᓄᑦ ᓇᓗᓇᐃᖅᓯᓯᒪᔪᓄᑦ ᖄᒃᑲᓐᓂᐊᒍᑦ $50.0 
ᒥᓕᐊᓐᑲᓐᓂᕐᓂᒃ ᐊᑭᓕᒃᓴᖅᑖᒃᑲᓐᓂᕐᓂᐊᕐᓂᖏᓐᓄᑦ.  
 
“ᓄᓇᕗᒻᒥ ᐃᒡᓗᓕᕆᔨᕐᔪᐊᑦ ᑐᓴᒐᒃᓴᓕᐊᕆᓚᐅᖅᑕᖓᑦ ᐊᒃᓱᐊᓗᒃ ᖁᒃᓴᓪᓚᖕᓇᓚᐅᖅᑐᖅ,” ᑕᐃᒪᓐᓇ ᐅᖃᖅᑐᖅ ᔮᓂ ᓂᖏᐅᖓᓐ, 
ᐃᒃᓯᕙᐅᑕᐅᖃᑕᐅᔪᖅ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᓐᓄᑦ.  “ᒪᓕᒐᓕᐅᕐᕕᖕᒥ ᒪᓕᒐᓕᐅᖅᑎᓕᒫᑦ 
ᖃᐅᔨᒪᑦᑎᐊᕋᓗᐊᖅᑎᓪᓗᒋᑦ ᓄᑖᓂᒃ ᑭᒃᑯᑐᐃᓐᓇᕐᓄᑦ ᐃᒡᓗᒃᓴᓂᒃ ᓴᓇᔭᕆᐊᖃᕐᓂᕐᒥᓐᓂᒃ, ᓄᓇᕗᒻᒥ ᐃᒡᓗᓕᕆᔨᕐᔪᐊᑦ ᐊᒃᓱᐊᓗᒃ 
ᐅᓗᕆᐊᓇᖅᑐᒧᐊᖅᑎᑦᑎᔪᑦ ᒐᕙᒪᒃᑯᑦ ᑮᓇᐅᔭᖅᑎᒍᑦ ᒪᑭᒪᑦᑎᐊᕐᓂᖏᓐᓂᒃ ᐊᒻᒪᓗ ᓴᖅᑭᑦᑎᔪᓐᓇᕐᓂᖏᓐᓂᒃ 
ᐱᓕᕆᐊᓐᖑᖅᑎᑕᐅᓯᒪᔪᓂᑦ ᐱᔨᑦᑎᕈᑎᓂᒡᓗ ᓄᓇᕗᒻᒥᐅᓄᑦ ᑐᕌᖓᔪᓂᒃ.”   
 
ᒪᐃ 2009-ᖑᑎᓪᓗᒍ, ᒪᓕᒐᓕᐅᖅᑏᑦ ᑲᑎᒪᔨᕋᓛᖏᑦ ᓇᐅᑦᑎᖅᓱᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪᓗ 
ᑮᓇᐅᔭᖅᑐᕈᑎᕕᓂᖏᓐᓄᑦ ᐃᓄᓕᒫᖅᑎᑦᑎᓪᓗᑎᒃ ᑲᑎᒪᔾᔪᑎᖃᓚᐅᖅᓯᒪᔪᑦ ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᐅᑉ 
ᐅᓂᒃᑳᓕᐊᕕᓂᖏᓐᓂᒃ ᓄᓇᕗᒻᒥ ᐃᒡᓗᓕᕆᔨᕐᔪᐊᓂᒃ ᐱᔾᔪᑎᓕᖕᓂᒃ.  ᓄᓇᕗᑦ ᒐᕙᒪᒃᑯᑦ ᑲᑎᒪᔨᕋᓛᑦ ᐊᑐᓕᖁᔭᓕᐊᕕᓂᖏᓐᓄᑦ 
ᑭᐅᔾᔪᑎᖏᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᑦ ᓄᕕᐱᕆ 27, 2009-ᖑᑎᓪᓗᒍ. 
 
ᑕᒪᑐᒪᓂ ᐊᕐᕌᒍᒥ ᔫᓂᐅᑎᓪᓗᒍ, ᒪᓕᒐᓕᐅᕐᕕᒃ ᐊᖏᖅᓯᓚᐅᖅᓯᒪᔪᑦ $60.0 ᒥᓕᐊᓐᓂᒃ ᑮᓇᐅᔭᑦ ᐃᓚᒋᐊᕈᑎᖏᓐᓂᒃ 
ᑲᒪᒋᔭᐅᔪᓐᓇᕐᓂᐊᕐᒪᑕ ᓄᓇᕗᒻᒥ ᐃᒡᓗᓕᕆᓂᕐᒧᑦ ᐸᐸᑦᑎᔩᑦ ᑐᖓᐅᓯᒪᔭᖏᓐᓂᒃ. 
 
“ᒪᓕᒐᓕᐅᖅᑏᑦ ᐊᐃᑦᑖᕈᓱᒃᐳᑦ ᐃᒃᐸᒃᓴᖅ ᑐᓴᒐᒃᓴᓕᐊᖑᓚᐅᖅᑐᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ ᑕᒪᑐᒥᖓ ᐱᐅᔪᒧᑦ 
ᓵᑎᑦᑎᓇᓱᓚᐅᕐᓂᖏᓐᓂᒃ,” ᑕᐃᒪᓐᓇ ᐅᖃᖅᑲᐅᔪᖅ ᕌᓐ ᐃᓕᐊᑦ, ᒪᓕᒐᓕᐅᖅᑎ ᖁᑦᑎᒃᑐᕐᒧᑦ.  “ᑕᐃᒪᐃᒃᑲᓗᐊᖅᑎᓪᓗᒍ, 
ᑕᖅᑲᒃᑯᓄᖓ ᓂᕈᐊᖅᑎᑦᑎᓐᓄᑦ ᒪᑐᐃᖓᑦᑎᐊᕆᐊᖃᖅᑐᒍᑦ: ᓄᓇᕗᒻᒥ ᐃᒡᓗᓕᕆᔨᕐᔪᐊᑦ ᑐᖓᐅᑕᖏᑦ $110 ᒥᓕᐊᓐᓄᑦ 
ᑎᑭᓕᖅᑐᑦ ᐊᒻᒪᓗ ᓇᓗᓇᖅᖢᓂ ᑕᒪᓐᓇ ᐊᑲᐅᓐᖏᓐᓂᐅᔪᖅ ᐋᖅᑭᒃᑕᐅᓯᒪᓕᕋᓗᐊᕐᒪᖔᖓ.” 
 
“ᑕᒪᓐᓇ ᐊᕐᕌᒍ ᐊᑐᓕᓵᖅᑎᓪᓗᒍ, ᒐᕙᒪᒃᑯᑦ ᑎᓕᓯᓚᐅᖅᓯᒪᔪᑦ ᐃᒻᒥᒃᑰᖅᑐᓄᑦ ᑕᒻᒪᖅᓯᒪᔪᖅᓯᐅᖅᑕᐅᖁᓪᓗᒋᑦ ᓄᓇᕗᒻᒥ 
ᐃᒡᓗᓕᕆᓂᕐᒧᑦ ᐸᐸᑦᑎᔩᑦ ᐊᒻᒪᓗ ᐊᖏᖅᓯᒪᓚᐅᖅᖢᑎᒃ ᑐᑭᓯᔭᐅᔪᑦ ᐊᑐᐃᓐᓇᕈᖅᑎᑕᐅᓂᐊᕐᓂᕋᖅᑕᐅᓪᓗᑎᒃ ᒪᓕᒐᓕᐅᖅᑎᓄᑦ.” 
ᑕᐃᒪᓐᓇ ᐅᖃᖅᑐᖅ ᐋᑕᒥ ᖁᒻᒧᐊᑦᑐᖅ, ᒪᓕᒐᓕᐅᖅᑎ ᐸᖕᓂᖅᑑᒧᑦ.  “ᑕᐃᒃᑯᐊ ᑕᒻᒪᖅᓯᒪᔪᖅᓯᐅᕐᓂᕐᒥ ᑐᑭᓯᔭᐅᓚᐅᖅᑐᑦ 
ᕿᒥᕐᕈᓇᒃᑕᐅᑦᑎᐊᕐᓂᐊᖅᑐᑦ ᒪᓕᒐᓕᐅᖅᑎᓄᑦ ᒪᓕᒐᓕᐅᖅᑏᑦ ᑕᖅᑭᐅᓂᐊᖅᑐᒥ ᑲᑎᒪᕐᔪᐊᓯᒋᐊᖅᐸᑕ ᐊᒻᒪᓗ ᓄᓇᕗᒻᒥ 
ᐃᒡᓗᓕᕆᔨᕐᔪᐊᑦ ᑕᖅᑲᒃᑯᓄᖓ ᓵᑕᒃᓴᐅᔭᕆᐊᖃᕐᓂᐊᖅᖢᑎᒃ ᖃᓄᐃᓕᐅᕐᓂᕆᓚᐅᖅᑕᒥᖕᓄᑦ.” 
 
“ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᓇᖕᒥᓂᖅ ᓈᓴᐅᑎᖁᑎᖏᑦ ᓇᓗᓇᐃᖅᓯᓯᒪᖕᒪᑕ ᐊᑭᖃᕐᓂᐊᓕᕐᒪᑦ $150 ᒥᓕᐊᓐᓂᒃ 
ᐃᒡᓗᓕᐅᕈᑕᐅᓂᐊᖅᑐᑦ 285-ᓂᒃ ᓄᑖᓂᒃ ᐃᒡᓗᒃᓴᖁᑎᖏᓐᓂᒃ ᐃᒡᓗᓕᕆᔨᒃᑯᑦ,” ᑕᐃᒪᓐᓇ ᐅᖃᖅᑐᖅ ᕗᕆᑦ ᓯᐅᓪ, 
ᒪᓕᒐᓕᐅᖅᑎᑦ ᕿᑭᖅᑖᓘ ᓂᒋᐊᓄᑦ.  “ᑮᓇᐅᔭᓂᒃ ᐊᑐᖅᑎᓪᓗᒋᑦ $525,000-ᓂᒃ ᐊᑐᓂ ᐃᒡᓗᒧᑦ ᓯᕗᒧᐊᒍᓐᓇᕋᔭᖏᒻᒪᑕ ᐊᒻᒪ 
ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕆᓴᖏᑦᑕ ᐱᓕᕆᔾᔪᓯᖓᑦ ᐃᒡᓗᓕᐅᖅᑎᓪᓗᒋᑦ ᐊᓯᔾᔨᕆᐊᖃᓕᕐᒪᑦ.” 

“ᑕᐃᒪᓕ ᓯᕗᒧᐊᑦᑎᐊᖁᓪᓗᒋᑦ ᐊᑐᖅᑕᐅᔪᓐᓇᑦᑎᐊᕐᓗᑎᒃ ᓇᐅᑦᑎᖅᓱᐃᔾᔪᑎᑦᑎᐊᕆᖕᓂᖅᓴᐅᔭᕆᐊᖃᖅᑐᑦ ᓄᓇᕗᒥ 
ᐃᒡᓗᓕᕆᔨᕐᔪᐊᒃᑯᑦ ᑮᓇᐅᔭᓄᑦ ᐊᑭᓕᐅᑎᒋᕙᓪᓕᐊᔭᖏᑦ, ᓇᓗᓇᓐᖏᑦᑐᖅ ᒐᕙᒪᒃᑯᑦ ᐃᓱᒪᒃᓴᖅᓯᐅᕈᑎᖃᕆᐊᖃᓕᖅᑐᑦ 
ᐱᒻᒪᕆᐅᔪᓂᒃ ᐊᓯᔾᔨᖅᓯᔾᔪᑕᐅᓂᐊᖅᑐᓂᒃ ᐃᒡᓗᓕᕆᔨᕐᔪᐊᒃᑯᓐᓂ, ᐱᖃᓯᐅᑎᓪᓗᒍ ᐊᐱᖅᑯᑎᐅᔪᖅ ᑕᒪᒃᑯᐊ ᒐᕙᒪᒃᑯᓐᓄᑦ 
ᑎᒥᖁᑎᒋᔭᐅᔪᑦ ᖃᓄᐃᓐᓂᕆᔭᖏᑦ ᓈᒻᒪᒃᑲᓗᐊᕐᒪᖔᑕ,” ᑕᐃᒪᓐᓇ ᐅᖃᖅᑲᐅᔪᖅ ᐋᓚᓐ ᕋᒻᐳᑦ, ᒪᓕᒐᓕᐅᖅᑎᐅᔪᖅ 
ᑕᓯᐅᔭᕐᔪᐊᕐᒧᑦ. 
 
“ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ ᐅᖃᐅᔾᔨᓚᐅᖅᑑᒐᓗᐊᖅ ᒪᓕᒐᓕᐅᖅᑎᑦ ᑲᑎᒪᑎᓪᓗᒋᑦ ᔫᓂᒥ “ᐃᓘᓐᓇᖏᑦ ᐱᓕᕆᐊᖑᔪᑦ ᐊᒻᒪᓗ 
ᐱᔨᑦᓯᕈᑕᐅᔪᑦ ᓄᓇᕗᒥᐅᓄᑦ ᓱᕐᕋᒃᑕᐅᓂᐊᓐᖏᑦᑐᑦ,’ ᓇᓗᓇᕈᓐᓃᕐᒪᑦ ᐅᕙᓐᓄᑦ ᓄᑖᖑᓪᓗᖓ ᓂᕈᐊᖅᑕᐅᓯᒪᑎᓪᓗᖓ ᑕᒪᓐᓇ 
ᐊᒃᓱᐊᓗᒃ ᐅᕙᑦᑎᓐᓂᒃ ᐋᓐᓂᖅᓯᖕᒪᑦ ᓴᖅᑭᑦᑎᔾᔪᑎᒃᓴᑦᑎᓐᓂᒃ ᓄᑖᓂᒃ ᐱᒋᐊᕈᑎᒃᓴᐅᔪᓂᒃ ᐊᒻᒪ ᑭᐅᓯᔾᔪᑎᒃᓴᐅᔪᓂᒃ ᐊᓯᖏᓐᓂᒃ 
ᐱᒻᒪᕆᐅᔪᓂᒃ ᓯᕗᓪᓕᐅᔾᔭᐅᔭᕆᐊᖃᖅᑐᓂᒃ,” ᑕᐃᒪᓐᓇ ᐅᖃᖅᑲᐅᔪᖅ ᔨᓂ ᐅᒡᔪᒃ, ᒪᓕᒐᓕᐅᖅᑎ ᓇᑦᑎᓕᖕᒥᐅᓄᑦ.  “ᑖᒃᑯᐊ $110 
ᒥᓕᐊᓐ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ ᐊᑐᖅᑕᐅᔭᕆᐊᖃᖅᑐᑦ ᐊᑭᓕᖅᓯᔾᔪᑕᐅᓗᑎᒃ ᑳᓐᑐᕌᒃᑎᓄᑦ ᑮᓇᐅᔭᐃᑦ 
ᐊᑐᐃᓐᓇᐅᔪᓐᓃᕐᒪᑕ ᐱᒻᒪᕆᐅᔪᓄᑦ ᑐᕌᒐᕆᔪᒪᔭᑦᑎᓐᓄᑦ ᓴᓇᓂᕐᒧᑦ ᓄᑖᓂᒥᒃ ᐃᒥᐊᓗᖕᓄᑦ ᐊᖓᔮᕐᓇᖅᑐᓄᓪᓗ 
ᐊᔪᓕᕈᑎᖃᖅᐸᒃᑐᑦ ᐸᓂᖅᓰᕕᒃᓴᖃᖁᓪᓗᒋᑦ ᓄᓇᕗᒻᒥ ᐅᕝᕙᓗ ᐃᑲᔪᖅᑕᐅᓗᑎᒃ ᐃᓕᓐᓂᐊᖅᑎᑕᐅᔾᔪᑎᒃᓴᖏᓐᓄᑦ ᐊᒻᒪ 
ᐃᓕᓐᓂᐊᕈᑎᒃᓴᕆᓂᐊᖅᑕᖏᓐᓄᑦ ᓂᕈᐊᖅᑎᒋᔭᑦᑕ.” 
 
“ᒫᓐᓇᕋᑖᖑᓚᐅᖅᑐᖅ ᑭᖑᓪᓕᖅᐹᒥ ᑲᑎᒪᕐᔪᐊᖅᑎᓪᓗᒋᑦ ᒪᓕᒐᓕᐅᖅᑎᑦ, ᒪᓕᒐᓕᐅᖅᑎᐅᖃᑕᐅᔪᑦ ᐊᐱᖅᓱᖃᑦᑕᓚᐅᖅᑐᑦ 
ᑭᐅᔭᕐᓂᓐᖏᑦᑐᓂᒃ ᓄᓇᕗᑦ ᐃᓗᓕᕆᔨᕐᔪᐊᒃᑯᑦ ᑯᐊᐳᕆᓴᖓᑦᑕ ᑳᓐᑐᕌᒃᓯᓂᕐᒧᑦ ᐊᒻᒪ ᓂᐅᕕᕐᓂᕐᒧᑦ ᐃᓱᒪᓕᐅᕈᑎᒋᕙᒃᑕᖏᑦ, “ 
ᑕᐃᒪᓐᓇ ᐅᖃᓚᐅᖅᑐᖅ ᕗᕆᑦ ᓯᐅᓪ, ᒪᓕᒐᓕᐅᖅᑎᐅᔪᖅ ᕿᑭᖅᑖᓘᑉ ᓂᒋᐊᓄᑦ.  “ᒐᕙᒪᒃᑯᑦ ᐸᕐᓇᒃᓯᒪᔭᕆᐊᖃᓕᖅᑐᑦ 
ᐱᓪᓚᕆᒃᑐᒃᑯᑦ ᖃᐅᔨᓴᐃᓗᑎᒃ ᓇᓖᕌᕈᑎᒃᓴᓂᒃ ᐊᑐᖅᑕᐅᔪᓐᓇᖅᑐᓂᒃ ᑎᓕᓯᒍᓐᓇᕐᒪᖔᑕ ᐱᕋᔭᒃᓯᒪᓂᒃᑯᑦ ᑮᓇᐅᔭᓕᕆᔾᔪᑎᖏᑦ 
ᑕᒻᒪᖅᓯᒪᔪᖅᓯᐅᖅᑕᐅᓗᑎᒃ ᐅᕝᕙᓗ ᑕᖅᑲᒃᑯᓄᖓ ᑕᑯᓐᓇᖅᑕᐅᓗᑎᒃ ᑲᑎᒪᓗᑎᒃ ᖃᐅᔨᓴᐃᔪᒪᓪᓗᑎᒃ ᐃᒡᓗᓕᕆᔨᕐᔪᐊᒃᑯᑦ 
ᐱᓕᕆᔾᔪᓯᕆᕙᒃᑕᖏᓐᓂᒃ.” 
 
“ᐊᑯᓂᐊᓗᒃ ᐱᖅᑯᓯᑐᖃᖅᑕᖃᕐᒪᑦ ᐅᑭᐅᖅᑕᖅᑐᕐᒥ ᓯᕗᓕᖅᑎᐅᔪᑦ ᖃᐅᔨᓴᖅᑕᐅᖃᑦᑕᕐᒪᑕ  ᐊᐅᓚᑦᑎᔨᑦ ᑲᑎᒪᔨᖏᑕ 
ᐱᓕᕆᓂᖏᑦ ᕿᒥᕐᕈᔭᐅᓪᓗᑎᒃ ᕿᑎᕋᖅᑎᓪᓗᒍ ᓂᕈᐊᖅᑕᐅᓯᒪᓂᕆᔭᖓᑦ,” ᑕᐃᒪᓐᓇ ᐅᖃᖅᑲᐅᔪᖅ ᔮᓐ ᓂᓐᖓᒃ, 
ᒪᓕᒐᓕᐅᖅᑎᐅᔪᖅ ᐊᑯᓪᓕᕐᒧᑦ.  “ᑖᒃᑯᐊ ᒫᓐᓇ ᒥᓂᔅᑕᐃᑦ ᑲᑎᒪᔨᖏᑦ ᕿᒪᕉᑎᓯᒪᓪᓗᑎᒃ ᑲᑎᒪᓚᐅᖅᑐᑦ ᑎᑎᕋᖅᓯᓯᒪᓪᓗᑎᒡᓗ 
ᑭᓱᓂᒃ ᕿᒥᕐᕈᓇᓚᐅᕐᒪᖔᑕ ᐊᒻᒪ ᐱᔭᕇᖅᓯᓐᓂᕐᒪᖔᑕ ᐊᕐᕌᒍᖕᓄᑦ ᒪᕐᕉᖕᓄᑦ ᐱᓕᕆᔭᖏᓐᓂᒃ ᐊᒻᒪ ᓴᖅᑭᑦᑎᓪᓗᑎᒃ 
ᐊᖅᑯᑎᒋᔭᐅᓂᐊᖅᑐᓂᒃ ᓂᕈᐊᕐᔪᐊᕐᓇᖅ ᑎᑭᓚᐅᓐᖏᓐᓂᖓᓂ.  ᑕᒪᑐᒪᓂ ᐱᓇᓱᐊᕈᓯᕐᒥ ᐱᕙᓪᓕᐊᓂᐅᔪᑦ ᒪᓕᒡᓗᒋᑦ, 
ᒪᓕᒐᓕᐅᖅᑎᐅᖃᑎᒃᑲ  ᐃᑲᔪᖅᑐᖅᐸᒃᑲ ᒪᓕᒐᓕᐅᖅᑎᑦ ᓯᕗᓕᖅᑎᖏᑦ ᐱᓕᕆᓂᖏᓐᓄᑦ ᕿᒥᕐᕈᔭᐅᖁᓪᓗᒋᑦ ᐃᕐᖐᓐᓇᖅ 
ᐅᑭᐊᒃᓵᖅ ᑲᑎᒪᕐᔪᐊᕐᓂᖅ ᐱᔭᕇᑐᐊᖅᐸᑦ.  ᑕᐃᒪᓐᓇ ᑲᑎᒪᑎᓪᓗᒋᑦ ᓇᓗᓇᖏᓐᓂᖅᓴᐅᓂᐊᕐᒪᑦ ᖃᓄᐃᓕᖓᓂᕐᒪᖔᑦ 
ᒪᓕᒐᓕᐅᖅᑎᑦ ᑲᑎᒪᔨᖏᑦ ᓂᕈᐊᕐᔪᐊᕐᓇᓚᐅᖏᓐᓂᖓᓂ.” 
 
ᑐᒡᓕᐊᓂ ᑲᑎᒪᕐᔪᐊᕐᓂᖓᑦ ᐱᖓᔪᖓᓐᓂ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᑦ ᐱᒋᐊᕐᓂᐊᖅᑐᖅ 1:30 ᐅᓐᓄᓴᒃᑯᑦ ᐊᒃᑐᕙ 19, 
2010-ᒥ. 

ᑐᑭᓯᒋᐊᒃᑲᓐᓂᕈᒪᒍᕕᑦ ᐅᓇ ᖃᐅᔨᒋᐊᕐᕕᒋᔪᓐᓇᖅᑕᐃᑦ: 
 
ᔮᓂ ᓂᖏᐅᖓᓐ, ᒪᓕᒐᓕᐅᖅᑎ 
ᐃᒃᓯᕙᐅᑕᐅᖃᑕᐅᔪᖅ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᓐᓄᑦ 
ᐅᖄᓚᐅᑎᖓ: (867) 975-5000 
 


	Nunavut Maligaliurvia 
	Legislative Assembly of Nunavut
	ᑐᓴᒐᒃᓴᑦ

